
Á Á śrī bhadrācalapañcāśat Á Á
kavitājitakallōlikanyakākāntavakṣasē Á
karuṇādiguṇāḍhyāya kamalānidhayē namaḥ Á Á

bhavābdhimadhyē bhramatāñjanānāṃ
bhayaṃ vidhūnvan padabhaktibhājām Á

bhadrācalāgraṃ paribhūṣayan san
bhadraṃ vidhattāṃ mama rāmabhadraḥ Á Á 1 Á Á

gōdāvarīmaṅkatalasthitāyai
sandarśayan puṇyatamapravāhām Á

purassthitāṃ puṇyajanairvihīnāṃ
pūrvānubhūtāṃ pulinābhirāmām Á Á 2 Á Á

śrīrāmadāsēna samādarēṇa
dattāni hṛdyāni vibhūṣaṇāni Á

vahannijāṅgē vadanē ca manda -
smitaṃ madantaḥ kurutē vihāram Á Á 3 Á Á

sudarśanaṃ lakṣmaṇamatyudāraṃ
pārśvē sphurantaṃ bhayadaṃ ripūṇām Á

sandarśayantaṃ dhanurāvahantaṃ
śrīrāmabhadraṃ śaraṇaṃ gatō’smi Á Á 4 Á Á

gōdāvarīsnānavidhūtapāpān
abhyāgatānālayamaṇḍapāntaḥ Á

ānandayannānatamaulibhāgān
ātmapradānēna vibhurvibhāti Á Á 5 Á Á

āgasvī nitarāmahaṃ kathamayaṃ bhadrācalādhīśvaraḥ
ālōkaṃ mayi pātayēditi nahi tvaṃ cintayāntassadā Á

āgasvinyahamasmi vatsa ! nitarāṃ tasmin prabhau māmasau
sampaśyan saha sītayā vitanutē rāmaḥ prasādaṃ muhuḥ Á Á 6 Á Á

“āgaḥ kiṃ racitaṃ tvayā raghupatau gōdāvarīdaṃ vada
svāminyamba !” “śṛṇuṣva vatsa ! tadidaṃ sītā ca nītā yadā Á

dṛṣṭā vēti tadā vadēti raghurāṭ mā’pṛcchadaṃhō ! mayā
dṛṣṭā sēti na dattamuttaramitaḥ kō vā’parādhō mahān” Á Á 7 Á Á

“kēnaivaṃ racitaṃ tvayā ?” “nanu bhiyā naktañcarādhīśvarāt
gṛdhrō hanta ! bhayaṃ vihāya nipuṇaḥ kṛtvā raṇaṃ rakṣasā Á

labdhvā durlabhamuccakaiḥ padamahō ! krīḍāṃ sa dhattē’dhunā
tadvadvā nara kā’pi sāhamabhavaṃ saṃvañcitā

svātmanā” Á Á 8 Á Á

kruddhō’yaṃ gata ēva mattaṭabhuvaśśōkēna tāntaḥ prabhuḥ
sā’haṃ pāpamahō vidhāya mahitaṃ taptā’ntaraṅgē bhṛśam Á

matpāthaḥkṛtamajjanēna muninā śrīrāmadāsēna ca
prītātmā bhagavāniha sthita iti śrīmān hi māṃ prēkṣatē Á Á 9 Á Á

“madhyē tē munirāṇmukhāssamabhavan tvannīraklṛptāplavāḥ
manmadhyē ka ivāsti” “sāhamadhunā mannīraklṛptāplavam Á

drakṣyatyēṣa” dayānidhī raghupatissītāsamētassukhaṃ
bhadrāgasya śirōvihārarasikaścintāmimāṃ tattyaja Á Á 10 Á Á

śrīrāmadāsō racitaplavō’bhūn -
mannīrapūrē mahanīyakīrtiḥ Á

tataḥ prasādaṃ mayi saṃvidhattē
mahānubhāvō manuvaṃśadīpaḥ Á Á 11 Á Á

mayi svapuṇyaṃ kila saṅgamayya
matpāpamaṅgīkṛtavānivāyam Á

atō hi kārāgṛhavāsamukhyam
avāpa kṛcchraṃ nanu rāmadāsaḥ Á Á 12 Á Á

śrīrāmadāsārthamayaṃ mahātmā
turuṣkarājasya gṛhaṃ praviśya Á

ucchiṣṭamapyasya karēṇa dhṛtvā
taṃ vāsadēśañca cakāra śuddham Á Á 13 Á Á

santīrya māṃ sānuja ēṣa matka -
nīrādhvanā māmanaghāṃ vidhāya Á

paśyēti sītāṃ mayi sannivēśya
girau sthitāṃ bhāgyapurīmayāsīt Á Á 14 Á Á

tatō nivṛttaśca vibhustathaiva
madambu saṃspṛśya manōharāṅgaḥ Á

mahīdharaṃ bhadramihārurōha
śrīrāmabhadrastamimaṃ bhajasva Á Á 15 Á Á

gōdāvari ! tvaṃ mayi samprasannā
mayā kṛtaṃ kinnu tapō na jānē Á

gōdā varā tvaṃ varadā ca gōdā
gōdāvarīti prathitā tatō’si Á Á 16 Á Á

jānāmi sā tvāṃ vaḍuvūrsthitasya
śrīrāmabhadrasya dinē dinē tvam Á

aṅgāśrayāṃ śrīsuṣamāmanarghām
āpīya nētrēṇa pavitradēhaḥ Á Á 17 Á Á

śrīmañjurāmāyaṇakāvyakartā
vālmīkirāmāyaṇapāṭhakastvam Á

śrīrāmabhaktasya mahātmanastvaṃ
putrō’si dattō raghupuṅgavēna Á Á 18 Á Á

gōdāvari ! śrīmati ! vāritastē
nivāritāsmatkaluṣē ! namastē Á

pūtō’smi tē nīrakṛtāvagāhāt
nantuṃ prabhuṃ yāmi mayi prasīda Á Á 19 Á Á

ghaṭāntarāviśya ghaṭādinētuḥ
skandhē niviṣṭā gamanaṃ vidhatsē Á

tasyābhiṣēkañca tatō vidhāya
śītantamēnaṃ samayē vada tvam Á Á 20 Á Á

mayā’pi sa tvaṃ kṛpayā svayā’pi
jātārdrabhāvastamamuṃ vilōkya Á

nijaṃ janaṃ nāma vidhāya nityaṃ
saṃsāratāpāt paripālayēti Á Á 21 Á Á

gōdāvarītīrthakṛtābhiṣēkaṃ
jāyānujālaṅkṛtapārśvabhāgam Á

āliṅgituṃ vāñchati māmakīnā
matissvasā paṅktimukhasya kiṃ nu? Á Á 22 Á Á

nāhaṃ daśāsyabhaginī janakātmajāyā -
ssā’haṃ sakhī tava padāmbujadhāriṇīti Á

tannāsti bhītiratha matsavidhē sadā tvaṃ
sītāyutō vasa tavāstu sadānubhūtiḥ Á Á 23 Á Á

nidrāyuktanijānujātasahitā nidrāvihīnā’nubhūḥ
rudrākārakharādirākṣasahatau sadrājavaṃśōdita ! Á

madrāmēti samāgatāsti savidhaṃ sadrāma ! sītāstriyā
bhadrāṇyatra vidhāya rakṣa bhagavan !

bhadrācalādhīśvara ! Á Á 24 Á Á

“mātaḥ !” “vātaja !” “kēna vā’trabhavatī
rāmāya rakṣōhṛtāṃ

sītāṃ nā’kathayat ?” “bhayaṅkaramukhā -
dbhītā hi tasmādaham” Á

“kā bhītistava ? kārtavīryavanitā -
śśrīnarmadājīvanē

krīḍāvastu vidhāya tadbahumukhaṃ
narma hyakurvan varam” Á Á 25 Á Á

“dhīrāstāḥ khalu kārtavīryavanitāḥ śrīkārtavīryāśrayāḥ”
“tvaṃ rāmaṃ na hi saṃśritā” “śritavatī sītā’pi sā’vēpata Á

kāmaṃ kā nu tadāham?” “ityayi ! manō jānāmi nō kēna tē
sītā hi kṣamayā sutā’tra janitā sākṣāt kṣamēvā’bhavat” Á Á 26 Á Á

gōdā varīyasyavanau saritsu
gōdāvarīti tvamasi prasiddhā Á

gōśabdavācyaṃ subhagaṃ samastaṃ
snānēna lōkāstvadamī labhantē Á Á 27 Á Á

gōdāvaritvaṃ saritāṃ bhajantīṃ
snātāñjanānstvaṃ saritāṃ varēti Á

vidhirvidhattē kimasau vidhāya
gōdāvarītyatra kimājuhāva ? Á Á 28 Á Á

mātā’si gōdēti varīyasī tvaṃ
sītā’tha kanyā tava tattvamētat Á

mātā yadīyā dharaṇī kilā’’sīt
śrīdhanvinavyākhyapurē’tra gōdā Á Á 29 Á Á

sā ca kṣamā’bhūddharaṇī tadānīṃ
tathaiva sā tvaṃ ca suyuktamētat Á

gōdā’si gāṃ kēna vibhāvadānā
pratyuttaratvēna na yuktamētat Á Á 30 Á Á

tvaṃ vātajātō’si pitā kathaṃ tē
sarvatra vṛttiṃ satataṃ vitanvan Á

rāmāya nō vēdayati sma sītāṃ
tattvaṃ vicintyaitadayē ! munissyāḥ Á Á 31 Á Á

“kāvērī saridēva tē bahumatā”
“gōdāvarīdaṃ kutaḥ ?”

“sā hi tvatsahajā” “kathaṃ nu?” “marutā
vṛddhā hi sā tvaṃ yathā” Á

“gōdē ! mē sa gururdivīha bhuvi sā
gōdā’si satyaṃ tathā”

“dakṣō gīrṣu paraṃ tvamēva hanuman !
rāmēṇa tannanditaḥ” Á Á 32 Á Á

“gaṅgā sā’pi sarinmaṇistava tathā
putrīti manyē’tra tāṃ”

“gōdē ! tatkathamaṅganāsu vimukhō
yadbrahmacāryasmyaham” Á

“tvaṃ śrīmaccaraṇō hi taccaraṇajā
sā cēti saṅkīrtitā”

“gōdāvaryasi gōṣu hanta ! nitarāṃ
mātassamarthā’si tat” Á Á 33 Á Á

“gaṅgā sā caraṇāt paraṃ samuditā mātastvayi krīḍitaṃ
śrīsītāsahitassalakṣmaṇa iha svāmī vitēnē na vā ?” Á

“āliṅgaṃ tu tatāna tē” “mama sakṛcchrīmān paraṃ tē’sakṛt
mātastē mahimā mahān tava rasairadyāpi santuṣyati” Á Á 34 Á Á

ēvaṃ nāma parasparaṃ hanumatō gōdāvarīśrīnadī -
śrēṣṭhāyāśca dinē dinē vijayatē saṃvādalīlā param Á

yatra śrīsarasārthasanmunigaṇairānanditā pāvanam
bhadrādrērapi madhyabhūtalamidaṃ gōdāvarītīrataḥ Á Á 35 Á Á

gōdāvarīyaṃ paramā tapōbhi -
ryatprāntatō hanta ! hṛtasvabhāryaḥ Á

ānīya tāmaṅkagatāṃ vidhāya
vīryādhikaḥ krīḍati yatra rāmaḥ Á Á 36 Á Á

bhadrācalāgrē paramē pavitrē
vidrāvitābhyāgatapāpavargē Á

nidrāvihīnō nitarāṃ samindhē
bhadrāya bhūyō nijasajjanānām Á Á 37 Á Á

pāpāni dūrīkuru māmakāni
tāpān hṛdantaśśamayā’bhijātān Á

śrīpāvamānēratihṛdya ! rāma !
māṃ pāvanañcāpagayā naya tvam Á Á 38 Á Á

sā strī dhanaṃ tat sa ca māna ēvaṃ
mā mē manaḥ klēśaya rāmabhadra ! Á

striyā samētō nanu sītayā tvaṃ
dhanaṃ paraṃ mānaya mānasaṃ mē Á Á 39 Á Á

nāmācalē nāma mahāvapuṣmān
śrīmānṛsiṃhaṃ paripūjayan san Á

rāmārthamatrāpyacalē purassan
kāmān dadadbhāti samābhinandyaḥ Á Á 40 Á Á

bhadrētarāṇi mama tāni samāni dūrē
vidrāvayan vinatavātasutābhinandya ! Á

adrāvihātisubhagē vihṛtiṃ vidhatsē
bhadrābhidhāvati na dhāvati manmanastvat Á Á 41 Á Á

aṅkē maithilakanyakāṃ nijadayāṃ mūrtīkṛtāmudvahan
atkē lakṣmaṇamātmavīryamiva taṃ śrīcāpabāṇōjjvalam Á

agrē pāvanaśōbhanāmitajalāṃ paśyaṃśca gōdāvarīṃ
antassantatamastu mē sa bhagavān bhadrācalādhī -

śvaraḥ Á Á 42 Á Á

gōdāvaryabhidhā nadī parisarē pūrṇā sadarṇōbharaiḥ
maulau śyāmalavāridō raghupatissītātaṭitsaṃyutaḥ Á

gāvō dugdhadharātipīvaravarasvōdhōbharāssarvataḥ

santāpaṃ mama śāntamāntaramasau kuryāt sa
bhadrācalaḥ Á Á 43 Á Á

rāmē snānaṃ kurvati kṛṣṇā
sītāyāṃ tvaṃ bhāsi suvarṇā Á

anayōrbhūyō narmadatā tē
gōdāvaryathavaivaṃ trinadī Á Á 44 Á Á

gōdāvari ! tvāṃ dharaṇī vilōkya
taraṅgiṇīmātmasutāvayasyām Á

śrīdhanvinavyē nagarē’vatīrṇā
gōdēti nāmā’’daratō babhāra Á Á 45 Á Á

śītāṃ yēna spṛśati bhavatīṃ snānakālēṣu rāmaḥ
tēnaivāsau karajalabhuvā hanta rātrau kavāṭam Á

haidrābādbhāgyavananṛpatēstāḍayāmāsa bhāgyaṃ
tasyāvarṇyaṃ nagaramapi tadyēna bhāgyābhidhānam Á Á 46 Á Á

dāsārthaṃ bhagavān turuṣkabhavanaṃ yātō’tha rātrāvayaṃ
bhrātrā bhṛtyajanākṛtiryadabhavaddattvā dhanaṃ nirgataḥ Á

yattaccintayatō mamāntaradhunā santāpabhārō mahān
kiṃ kurvē nu tadā biḍālaśiśurapyāsaṃ na taddarśanaḥ Á Á 47 Á Á

mēdhāvī sa turuṣkabhūpatirabhūt satyaṃ yataḥ parvatē
sadma svaṃ racayan tathāvidhamayaṃ yat parvatānāṃ patim Á

tasminnāma dadarśa rāmamanaghaṃ dēvaṃ svayaṃ saṅgataṃ
bhadrākhyādharaparvatādupagataṃ śrīrāmadāsapriyam Á Á 48 Á Á

aṅkē kṛtvā sa sītāṃ mama hṛdayasakhīṃ
dēvatāṃ prāṇabhūtāṃ

laṅkēśō’gāddaśāsyassphuradatibhayadṛg -
viṃśatiḥ kampadō mē Á

kaṅkēśē mōdasaṅghaprada iha punara -
pyāgatastāṃ kilēmāṃ

aṅkē kṛtvā samindhē raghupatiranaghō
jānakīṃ rāmabhadraḥ Á Á 49 Á Á

sītāyāṃ hā ! hṛtāyāṃ bhagavati ca gatē
sānujē mattaṭasthō

dēśaśśūnyō hyabhadrō nikhilajanadṛśāṃ
śōkadō yassa ēva Á

tasmin sītāsamētē nijasahajayutē
śailamaulau niviṣṭē

sō’yaṃ bhadrācalassannacalamiha padē
bhadramēvaṃ vidhattē Á Á 50 Á Á

itthaṃ gōdāvarīyaṃ saridamitarasā -
’’nandapūrṇā taraṅgaiḥ

nṛttaṃ vyaktaṃ vidhattē kalayati satataṃ
tadbhavaiśśabdajālaiḥ Á

ālōkārāvamasmai raghukulamaṇayē
tēna sēyaṃ ca sō’yam

sākaṃ lōkēna nityaṃ jayatu sukhapadē
bhadradē bhadraśailē Á Á 51 Á Á

dyāvāpṛthivyōśśubhadō hi śaila -
stiṣṭhan pṛthivyāṃ divamātmaśīrṣṇā Á

ākramya vaktīva nijasvarūpaṃ
lōkasya ca kṣēmavidhānadakṣam Á Á 52 Á Á

bhadrācalādhīśvarasaṃstutiḥ śrī -
gōdāvarītīravihārabhājā Á

tēnaiva rāmēṇa kṛtaiṣa dātrī
śrīśrīnidhistatra tu lēkhinīva Á Á 53 Á Á

syālēna vittaparivañcitamānasasya
bālēna kōsalabhuvaḥ paripālitasya Á

kālēna rākṣasagaṇasya kṛtiḥ kilēyaṃ
jālēna hṛdyavacasāṃ parimaṇḍitāṅgī Á Á 54 Á Á

bhadrāvanīdharaśirōvarabhūṣaṇasya
nidrādharānujaniśācaranētṛjētuḥ Á

vidrāvitānatabhayaṅkarapāparāśēḥ
bhadrāya pañca daśakāni bhavantu vaktuḥ Á Á 55 Á Á

Á Á iti śrī bhadrācalapañcāśat samāptā Á Á

